
TIJORAT BANKLARI 
DЕPOZIT OPЕRATSIYALARI 

SAMARADORLIGINI OSHIRISH 
MUAMMOLARI VA ULARNI 

BARTARAF ETISH YO‘LLARI
Shamsiyev Nodir Muratovich

TDIU mustaqil tadqiqotchisi

Annotatsiya: Ushbu maqolada depozit operatsiyalari samaradorligini oshirish tijorat banklari uchun barqarorlik va raqo-
batbardoshlikni ta’minlashning asosiy vazifasi hisoblanishi, depozit operatsiyalari samaradorligini oshirishda banklar 
duch kelishi mumkin bo‘lgan asosiy muammolarni o‘rganishdan iborat.

Kalit so‘zlar: tijorat bank, depozit operatsiyalari, startap, depozit bozori, risklar.
Abstract: In this article, improving the efficiency of deposit operations is considered as the main task of ensuring the sta-
bility and competitiveness of commercial banks, the main problems that banks may face when improving the efficiency of 
deposit operations are studied.

Key words: commercial banking, deposit operations, startup, deposit market, risks.
Аннотация: В данной статье повышение эффективности депозитных операций следует рассматривать как 
основную задачу обеспечения стабильности и конкурентоспособности коммерческих банков, изучить основные 
проблемы, с которыми банки могут столкнуться при повышении эффективности депозитных операций.

Ключевые слова: коммерческий банкинг, депозитные операции, стартап, рынок депозитов, риски.

K I R I S H
Xalqaro va mahalliy bank amaliyotida tijorat banklari moliyaviy barqarorligidan nafaqat tijorat banklari, balki 

Markaziy banklar ham kuchli va tabiiy jihatdan manfaatdordirlar. Biroq keyingi yillarda xalqaro moliya institut-
larida har 5-10-yilda ro‘y beradigan moliyaviy-iqtisodiy inqirozlar dunyoning barcha mamlakatlari banklari moli-
yaviy munosabatlarida qator muammolarni keltirib chiqarmoqda. Xususan, “dunyo miqyosida global moliyaviy 
inqirozdan oldin, 93 mamlakatda chorak asr mobaynida moliyaviy muassasalarda 117 marta tizimli va 50 dan 
ortiq jiddiy moliyaviy muammmolar yuz bergan” [1]. Mazkur inqiroz holatlari milliy va xalqaro darajada tijorat 
banklari moliyaviy barqarorligini ta’minlash, ularning resurs salohiyatini yanada mustahkamlash yuzasidan aniq 
talablar qo‘yishni taqozo etadi.

Dunyoning rivojlangan mamlakatlari Markaziy banklari, yirik tijorat banklari, Bazel qo‘mitasi, Xalqaro 
valyuta jamg‘armasi kabi qator moliya muassasalari tomonidan tijorat banklari depozit operatsiyalari sama-
radorligini oshirishga qaratilgan ilmiy tadqiqotlar amalga oshirilmoqda. Mazkur ilmiy tadqiqot ishlarida tijorat 
banklari moliyaviy resurslari manbalari, moliya bozori instrumentlari, depozitlarni barqaror manbalar hisobidan 
shakllantirish masalalari ochib berilgan. Biroq tadqiqotlarda tijorat banklarida muddatli depozitlarni jalb qilish 
va hajmini oshirish, omonatchilarga to‘lanadigan foiz to‘lovlarining “jalb qiluvchanlik” darajasi zaifligi, bankla-
rning resurslari tarkibida va mamlakat YAIMga nisbatan depozitlar ulushining pastligi kabi masalalar yetarlicha 
yoritib berilmagan. Xususan, tijorat banklari depozit bazasi mustahkamligini ta’minlashda aholi qo‘lidagi vaqtin-
chalik bo‘sh pul mablag‘larini banklarga to‘liq jalb qilish, muddatli depozitlarning asosiy summasi va ularga 
hisoblangan foizlarni to‘liq va o‘z vaqtida qaytarish bilan bog‘liq masalalar dolzarbligini saqlab turibdi. Bularning 
barchasi tijorat banklari depozit operatsiyalari samaradorligini oshirishga qaratilgan ilmiy tadqiqotlar olib bo -
rishni talab etadi.

O‘zbekiston Respublikasi Prezidentining 2023-yildagi PF-158-son O‘zbekiston Respublikasi Prezidentining 
Farmoni, Bank tizimi islohotlarini jadallashtirish bank xizmatlari bozori hajmini oshirish va sohada raqobatni 
rivoj lantirish asosida Bank va moliya tizimida yillik kreditlash hajmini 40 milliard dollarga yetkazish, bank omo-
natlari hajmini 4 barobarga oshirish taraqqiyot strategiyasida va boshqa ushbu sohadagi normativ-huquqiy 
hujjatlarda belgilangan vazifalarni amalga oshirish zarur.

A D A B I Y O T  S H A R H I
Xorijlik iqtisodchi olimlar Ye.F. Jukova va N.D. Eriashvililar fikricha, ko‘plab banklarda qarz mablag‘larining 

asosiy qismi – depozitlar (omonatlar) hisoblanadi. Bank amaliyotida “depozit” atamasi birinchidan, jismoniy 
va yuridik shaxslar tomonidan bank depozit shartnomasida qayd etilgan muayyan shartlar asosida bankka 
qo‘yilgan mablag‘lar, ikkinchidan, bankdagi omonat egalarining pul talablarini tasdiqlovchi bank kitoblariga kiri-
tilgan yozuvlaridir [2].

N.M. Rozanovaning fikriga ko‘ra, “Depozitlar yoki omonatlar bank majburiyatlarining katta qismini tashkil 
etadi. Depozitlar aholi va firmalarning pul mablag‘lari sifatida tushuniladi, ular muayyan sharoitlarda va muayyan 
davrda bank hisob raqamiga o‘tkaziladi” [3].

Taniqli xorijlik iqtisodchi olimlardan O.I. Lavrushin va N.I. Valensevalarning fikricha: “dunyo bank amali-
yotida depozit deganda pul yoki qimmat baho qog‘oz ko‘rinishida bank va boshqa moliyaviy tashkilotlarga 
saqlash uchun topshirilgan mablag‘lar tushuniladi” [4].

Xususan, xorijlik iqtisodchi olimlardan biri V.L. Kireevning fikriga ko‘ra: “depozit – bu mablag‘ egasi 
tomonidan bankka saqlash uchun topshirgan va shartlariga ko‘ra alohida hisobvaraqda saqlanadigan mab-
lag‘dir” [5].

Xorijlik taniqli iqtisodchi olimlardan biri E.F. Jukovning fikricha, “depozit – bu mijoz tomonidan saqlash mud-
dati va rasmiylashtirish shartlaridan qat’iy nazar bank tasarrufiga topshirilgan pul mablag‘laridir” [6].

Sh.Sh. Saipnazarov o‘z tadqiqotlarida banklararo raqobatni shakllantirishning konseptual asoslariga 
to‘xtalib o‘tgan. Xususan, bank xizmatlari bozorida resurslarni jalb etish, mablag‘larni joylashtirish va boshqa 
barcha bank xizmat turlarini amalga oshirish jarayonida yuzaga keladigan iqtisodiy munosabatlarni banklar-
 aro raqobatning asosi sifatida ko‘rsatib o‘tgan [7]. Demak, tijorat banklari depozit operatsiyalarining nazariy va 
amaliy jihatlarini to‘liq o‘rganish, tahlil etish va undan tegishli xulosalar chiqarish banklarning barqarorligiga 
ta’sir etuvchi muhim omil bo‘lib hisoblanadi.

T A D Q I Q O T  M E T O D O L O G I YA S I
Maqolada tijorat banklarining depozit operatsiyalari, bank xizmatlari va mahsulotlari ta’sirchanligini baho-

lash hamda statistik usullardan foydalanilgan.

T A H L I L  V A  N A T I J A L A R  M U H O K A M A S I
Bank resurslari tarkibida aholining omonat qo‘yilmalari muhim ahamiyat kasb etadi. Ular to‘liq summada 

yoki taqsimlab qo‘yilishi va berilishi mumkin. Omonatchi va bank o‘rtasidagi mablag‘ qo‘yish bilan bog‘liq muno-
sabat omonat daftarchasini berish bilan tasdiqlanadi. Banklar to‘lovchilik asosida turli maqsadli qo‘yilmalarni, 
muddatli yoki talab qilish hamda olish mumkin bo‘lgan jamg‘armalarni qabul qiladilar.

Iqtisodiy tarkibi bo‘yicha depozitlarni uch guruhga bo‘lish mumkin:
1. Muddatli depozitlar;
2. Talab qilib olinguncha depozitlar;
3. Jamg‘arma depozitlar;
Bu guruhlarning har biri o‘ziga xos xususiyatlari bo‘yicha tasniflanadi.

1-jadval: Depozit turlarining tavsiflanishi [8]

Depozitlar
Muddatli depozitlar Talab qilib olinguncha Jamg‘arma depozitlar

3 oygacha LORO Muddatli
Kontokorrent Muddatli (qo‘shimcha qo‘yilmalar bilan)

3–6 oygacha
Overdraft

Shartli
6–9 oygacha Shaxsiy talab qilib olinguncha

9–12 oygacha NOSTRO
Talab qilib olinguncha
Joriy hisob raqamda

Muddatli depozitlar o‘zlarining muddatlariga bog‘liq ravishda quyidagicha tasniflanadi:
● 3 oygacha bo‘lgan muddatli depozitlar;
● 3 oydan 6 oygacha muddatli depozitlar;
● 6 oydan 9 oygacha muddatli depozitlar;
● 9 oydan 12 oygacha muddatli depozitlar;

● 12 oydan oshiq muddatli depozitlar.
Talab qilib olinguncha depozitlari mablag‘larning xarakteri va egasiga bog‘liq ravishda tasniflanadi.
Mamlakatimiz tijorat banklari depozit bazasi mustahkamligini ta’minlashga qaratilgan dissertatsiya tad-

qiqotimiz natijasida respublikamiz tijorat banklarining depozit operatsiyalari bilan bog‘liq quyidagi muammolar 
aniqlandi:

1. Mamlakatimiz tijorat banklari majburiyatlari tarkibida depozit mablag‘larining pasayish tendensiyasiga 
ega ekanligi.

Tadqiqotimizning ikkinchi bobida amalga oshirilgan tahlil natijalariga ko‘ra, respublikamiz tijorat bankla-
rining majburiyatlari tarkibida depozitlarning ulushi keskin kamayish tendensiyasiga ega bo‘lgan. Tahlil qilin gan 
2016–2023-yillar mobaynida bank majburiyatlari tarkibida depozitlarning ulushi 53 foizdan 37 foizgacha pasay -
ganligini ko‘rish mumkin. Bu holat, tijorat banklari depozitlar jalb qilish amaliyotining rivojlanmaganligidan 
dalolat beradi. Chunki xalqaro tajribaga ko‘ra, dunyoning sanoati rivojlangan davlatlarida bank majburiyatlari 
tarkibida depozitlarning ulushi 50-70 foizni tashkil qilmoqda.

1-rasm: Tijorat banklarining depozit operatsiyalari bazasini mustahkamlashdagi muammolar [10]

Tadqiqot ishining ikkinchi bobida amalga oshirilgan tahlillarga ko‘ra, mamlakatimiz tijorat banklari depozit 
bazasining zaiflashuviga quyidagi omillar o‘z ta’sirini ko‘rsatmoqda:

● tijorat banklarining davlat dasturlarini moliyalashtirishda haddan ziyod ko‘p jalb etilishi;
● tijorat banklarining tranzaksion depozitlardan to‘g‘ridan to‘g‘ri resurs sifatida foydalanilayotganligi;
● tijorat banklarining moliyaviy xizmatlari soni va sifatini oshirish faoliyati talab darajasida emasligi.

Tijorat banklari depozitlarining majburiyatlari tarkibida pasayish tendensiyasiga ega bo‘lganligi banklar 
uchun quyidagi salbiy holatlarni olib keladi:

● bankning barqaror moliyalashtirish manbalari hajmi keskin kamayadi;

● tijorat banklari talab qilib olinguncha depozitlardan resurs sifatida foydalanishga majbur bo‘ladi;

● banklarda likvidlilik bilan bog‘liq muammolar ortib boradi;

● bank daromadlari hajmi pasayadi;

● bankning resurs bozoridagi raqobatbardoshlik darajasiga salbiy ta’sir qiladi;

● yangi bank xizmatlarini yaratish va mijozlarga taklif qilish darajasi pasayadi.

Hozirgi kunda mamlakatimiz bank amaliyotida kreditlashning zamonaviy shakllaridan to‘liq foydalanil-
mayotganligi, bank kredit qo‘yilmalarining mamlakat YAIMdagi ulushini keskin oshirish imkonini bermayapti. 
Mazkur muammolarning bartaraf etilishi natijasida tijorat banklari tomonidan qo‘shimcha mablag‘larni jalb etish 
bo‘yicha talabi ortadi.

2. Mamlakatimiz tijorat banklarida bir-yildan ortiq muddatga jalb qilingan depozitlar va kreditlar o‘rtasidagi 
nomuvofiqlik yuqori ekanligi.

Mamlakatimiz bank amaliyotida tijorat banklari tomonidan iqtisodiyot subyektlariga ajratilayotgan 
kreditlarning 90-95 foizi uzoq muddatli, ya’ni 1-yildan ortiq muddatga berilgan kreditlar tashkil qilmoqda. 
Banklarimiz tomonidan jalb qilingan uzoq muddatli kreditlarning qariyb 20-25 foizi 1-yildan ortiq muddatga jalb 
qilingan depozitlardan iborat. O‘tgan 2023-yil yakunlariga ko‘ra, tijorat banklari tomonidan iqtisodiyot subyekt-
lariga ajratilgan kreditlarning umumiy miqdori 167 trln. so‘mdan ortiq bo‘lgan bo‘lsa, ushbu davrda banklarning 
jami depozitlari atigi 70 trln. so‘mni tashkil qilgan.

Mamlakatimiz iqtisodiyotini tubdan isloh qilish jarayonida xo‘jalik yurituvchi subyektlarning uzoq muddatli 
pul mablag‘lariga ehtiyoji ortib boradi. Bu, o‘z navbatida, tijorat banklaridan uzoq muddatli va barqaror resurs 
manbalarga ega bo‘lish zaruratini yanada oshiradi.

3. Tijorat banklari tomonidan aholi va xo‘jalik yurituvchi subyektlarning depozitlariga to‘lanayotgan o‘r-
tacha foizlarning mamlakatdagi inflyatsiya darajasiga nisbatan past ekanligi.

Banklar kredit resursining yarmidan ko‘pini depozitlar hisobiga shakllantirayotgan bo‘lsa, davlat banklarida 
bu ko‘rsatkich atigi 10 foiz atrofida. Shuningdek, davlat banklari kredit portfelining yarmidan ko‘pi 5 ta yirik 
davlat korxonasi hissasiga to‘g‘ri keladi. Hanuzgacha eskirgan dasturiy ta’minotlardan foydalanayotgani uchun 
bank xizmatlari sifati talab darajasida emas. Tizimda sog‘lom raqobat muhitini shakllantirish maqsadida banklar 
faoliyatida davlat ishtiroki bosqichma-bosqich qisqartirilmoqda” [9].

Bundan tashqari, mamlakatimizda kapital bozorining yaxshi shakllanmaganligi tijorat banklari uchun 
depozitlardan boshqa mablag‘larni jalb etish imkoniyatini cheklamoqda. Natijada kichik banklar tomonidan 
yuqori resurs salohiyatiga ega banklardan qimmatroq foizlar hisobiga resurs jalb qilish holatlari yuzaga kel-
moqda. Bu esa, banklarning likvidliligini ijobiy hal qilsa-da, mamlakatimiz tijorat banklari depozit bazasi mus-
tahkamligini ta’minlash darajasini oshirmaydi.

X U L O S A  V A  T A K L I F L A R
Respublikamiz tijorat banklari majburiyatlari tarkibida depozitlarning salmog‘ini oshirish lozim. Mam-

lakatimiz tijorat banklarining depozit operatsiyalarini ta’minlash maqsadida:

1. O‘zbekiston bank amaliyotida talab qilib olinguncha depozitlardan resurs sifatida foydalanishga qat’iy 
chek qo‘yish lozim.

2. Tijorat banklarining muddatli depozitlari o‘sish sur’atlarini kredit qo‘yilmalarining o‘sish sur’atlaridan 
pasayishiga yo‘l qo‘ymaslik zarur.

3. Respublikamiz aholisining real daromadlari o‘sish tendensiyasiga ega ekanligidan kelib chiqib, bo‘sh 
pul mablag‘larini tijorat banklarining jozibador omonat turlariga jalb qilish bo‘yicha marketing tizimini 
rivojlantirishi lozim.

4. Raqamli texnologiyalar va innovatsiyalar: mobil va onlayn-banking tobora ommalashib borayotgani 
yangi omonatchilarni jalb qilish uchun katta imkoniyatlarni taqdim etadi. Raqamli xizmatlarning qulayligi 
depozitlar hajmini oshirishga yordam beradi.

5. Xususiylashtirish va mijozlar tajribasini yaxshilash: banklar xusisiylashtirilgan jamg‘arma va depozitlarni 
boshqarish takliflarini taklif qilish uchun ma’lumotlar, tahlillardan foydalanishlari mumkin, bu esa ko‘proq 
mijozlarni jalb qilishi hamda mavjudlarini saqlab qolishini ta’minlashi mumkin.

6. Optimallashtirilgan depozit stavkalari va shartlari: raqobatbardosh stavkalar va moslashuvchan depozit 
shartlarini taklif qilish, ayniqsa, tobora raqobatbardosh bozorda mijozlardan ko‘proq mablag‘ jalb qilishi 
mumkin.

7. Marketingga sarmoya kiritish va yangi mijozlarni jalb qilish: yangi mijozlarni jalb qilish va depozit mah-
sulotlarini ilgari surish uchun marketing strategiyasini ishlab chiqish depozit bazasining o‘sishiga hissa 
qo‘shishi mumkin.

8. Risk va foiz stavkalarini boshqarish: risk va foiz stavkalarini boshqarishning zamonaviy usullaridan 
foydalanish banklarga omonatlarni samarali boshqarish, barqarorlik va rentabellikni ta’minlash imkonini 
beradi.

9. Ekologik va ijtimoiy mas’uliyatli investitsiyalar: barqaror va ijtimoiy mas’uliyatli investitsiyalarga bo‘lgan 
qiziqishning ortishi ekologik va ijtimoiy yo‘naltirilgan depozit mahsulotlarini taklif qilish orqali depozit 
bazasini rivojlantirish uchun imkoniyatlar ochadi.

10. Ma’lumki, tijorat banklari depozit bazasi ularning riskli aktivlari bilan bevosita bog‘liqlikda bo‘lib, ushbu 
bog‘liqlikni, ya’ni muvozanatni buzilishi transfarmotsion riskni vujudga kelishiga olib keladi. Shu bois 
banklarning uzoq muddatli kreditlari va muddatli depozitlari o‘rtasidagi muvofiqlikni ta’minlash orqali 
banklardagi transformatsiya riski bilan bog‘liq muammolarni bartaraf etish mumkin.

